
ᕿᑭᖅᑕᕐᔪᐊᕐᒥ ᑐᓚᒃᑕᕐᕕᒃᓴᖅ ᐱᖁᑎᓅᙱᑦᑐᖅ ᓇᐃᓈᖅᓯᒪᔪᖅ 

ᐱᓕᕆᐊᒃᓴᐅᑉ ᐊᑎᖓ: ᕿᑭᖅᑕᕐᔪᐊᕐᒥ ᑐᓚᒃᑕᕐᕕᒃᓴᖅ  

ᐱᖁᑎᓅᙱᑦᑐᖅ ᐱᓕᕆᐊᒃᓴᐅᑉ ᓇᓗᓇᐃᖅᓯᒪᓂᖓ 

ᕿᑭᖅᑖᓗᖕᒥ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐᑯᑦ ᐸᕐᓇᒃᐸᓪᓕᐊᕗᑦ ᓴᓇᔪᒪᓪᓗᑎᒃ ᐃᑎᔪᒥ ᑐᓚᒃᑕᕐᕕᖕᒥ 
ᕿᑭᖅᑕᕐᔪᐊᕐᒥ, ᓄᓇᕗᒻᒥ. ᐱᓕᕆᐊᖅ ᓴᓇᔭᐅᓂᐊᖅᑐᖅ ᐱᖓᓐᓇᖅᐸᓯᐊᓂ ᓯᒡᔭᖓᓂ ᕿᑭᖅᑕᕐᔪᐊᑉ, ᓂᒋᐊᓂ ᕿᑭᖅᑕᕐᔪᐊᑉ 
ᒥᑦᑕᕐᕕᖓᑕ. ᐱᔾᔪᑎᒋᔭᖓ ᑖᔅᓱᒪ ᐱᓕᕆᐊᒃᓴᐅᑉ ᐱᐅᓯᒋᐊᖅᑎᑦᑎᔪᒪᓂᐅᕗᖅ ᑐᓚᒃᑕᕐᕕᖕᓂᒃ ᓄᓇᓕᖕᓂ ᐱᑎᑦᑎᓗᑎᒡᓗ 
ᐃᓂᒋᔭᐅᔪᓂᒃ ᐃᑲᔪᖅᑐᐃᔪᒪᓪᓗᑎᒃ ᐃᖃᓗᒐᓱᒃᐸᒃᑐᓂᒃ ᐃᒪᒃᑯᓪᓗ ᐃᖏᕐᕋᕙᒃᑐᓂᒃ ᕿᑭᖅᑖᓘᑉ ᐃᑭᕋᓴᖓᓂ ᓴᓐᓂᕈᑎᐅᑉ 
ᐃᒪᖓᓂᓗ. ᑐᒃᓯᕋᐅᑕᐅᔪᖅ ᓄᓇᕗᒻᒥ ᐃᒪᓕᕆᔨᒃᑯᑦ ᑲᑎᒪᔨᖏᓐᓄᑦ ᓚᐃᓴᓐᓯᑖᕈᒪᓪᓗᑎᒃ ᐃᒋᑦᑎᔪᓐᓇᕐᓂᕐᒧᑦ 
ᑐᐊᐸᒃᑕᕐᕕᖕᒥ ᐊᒻᒪ ᐃᒋᑦᑎᔪᓐᓇᕐᓗᑎᒃ ᑕᕆᐅᕐᒥᐅᑕᓂᒃ ᑭᓂᖅᑐᓂᒃ ᓴᓇᕝᕕᖕᒥ ᓄᓇᒧᑦ. 

ᑖᓐᓇ ᐱᓕᕆᐊᖑᔪᖅ ᐃᓚᖃᕐᓂᐊᖅᑐᖅ ᓄᑖᒥᒃ ᑐᓚᒃᑕᕐᕕᖕᒥᒃ ᓴᓇᓯᒪᔪᒥᒃ ᓄᑖᙳᕆᐊᖅᓯᒪᔪᓂᒃ ᐱᖁᑎᓂᒃ ᓴᓇᕐᕈᑎᓂᒡᓗ 
ᐃᓂᖃᖅᑎᑦᑎᓂᐊᕐᓗᓂ ᑮᓇᐅᔭᓕᐅᕋᓱᒃᐸᒃᑐᓄᑦ, ᖃᐅᔨᓴᖅᑐᓕᕆᓂᕐᒧᑦ, ᐳᓚᕋᖅᐸᒃᑐᓄᓪᓗ ᐅᒥᐊᕐᔪᐊᓄᑦ. ᑖᓐᓇ 
ᐱᓕᕆᐊᖑᔪᖅ ᐃᓚᖃᕐᓂᐊᖅᐳᖅ ᒪᑐᓯᒪᔪᒥᒃ ᑐᓚᒃᑕᕐᕕᖕᒥᒃ 10 ᒦᑕᓂᒃ ᐃᑎᓂᓕᖕᒥᒃ ᑎᓂᙵᑎᓪᓗᒍ, ᐃᓂᑖᕐᕕᖃᕐᓗᓂ. 
ᑖᓐᓇ ᐱᓕᕆᐊᖑᔪᖅ ᐃᓚᖃᕐᓂᐊᕆᕗᖅ ᐊᖅᑯᓯᐅᕐᓂᕐᒥᒃ ᕼᐋᒻᒪᓚᒃᑯᑦ ᐊᖅᑯᑎᖏᓐᓂᒃ ᑕᐃᑯᖓ ᐱᓕᕆᕝᕕᖕᒧᑦ, 
ᑭᓈᓗᖃᕐᕕᖕᒧᑦ ᐊᑐᖅᑕᐅᕙᒃᑐᓂᒃ, ᖁᑦᑎᒃᑐᒻᒪᕆᖕᒥᒃ (VHF) ᓈᓚᐅᑎᒃᑯᑦ ᑐᓴᐅᒪᑎᑦᑎᕝᕕᖃᕐᓗᓂ, ᐱᔨᑦᑎᕋᕐᕕᖃᕐᓗᓂ 
ᖁᐊᖅᓰᕕᖕᓂᒃ ᐴᖃᐅᑎᓂᒃ, ᐊᐅᓚᑦᑎᕝᕕᖃᕐᓂᕐᒥᒃ ᓇᐅᑦᑎᖅᓱᖅᑎᓂᒡᓗ ᑎᑎᕋᕐᕕᖕᒥᒃ, ᐆᒻᒪᖅᑯᒻᒥᒃ ᑐᓂᐅᖅᑲᐃᕙᖕᓂᕐᒥᒃ, 
ᑯᕕᕝᕕᖃᕐᓂᕐᒥᒡᓗ. 

ᐃᒡᓗᓕᐅᕐᓂᖅ ᐃᓚᖃᕐᓂᐊᖅᐳᖅ ᑕᒪᐃᓐᓂᒃ ᓄᓇᒥ ᐱᓕᕆᐊᖑᔪᓂᒃ (ᓲᕐᓗ ᐃᓂᒃᓴᖓ ᐱᕙᒌᔭᖅᑕᐅᓗᓂ ᐊᒻᒪᓗ ᐅᔭᖅᑲᓂᒃ 
ᓯᐅᕋᖅᑕᐅᓗᓂ) ᐊᒻᒪ ᑕᕆᐅᕐᒥᙶᖅᑐᓂᒃ ᐱᓕᕆᐊᒃᓴᓂᒃ (ᓲᕐᓗ ᑐᓚᒃᑕᕐᕕᓕᐅᕐᓂᖅ, ᑐᓚᒃᑕᕐᕕᓕᐅᕐᓂᖅ, ᐊᒻᒪᓗ 
ᐅᔭᖅᑲᓂᒃ ᓴᐳᔾᔨᓯᒪᓂᖅ). ᐅᔭᖅᑲᐃᑦ ᐃᓗᓪᓕᖅᓱᖅᑕᐅᓗᑎᒡᓗ ᑐᐊᐸᒃᑕᕐᕕᖕᒥᑦ ᕼᐋᒻᒪᓚᑦᑯᓐᓂ. ᓴᓇᔭᐅᑎᓪᓗᒍ ᐱᓕᕆᐊᖅ, 
ᐃᖅᑲᓇᐃᔭᖅᑏᑦ ᕿᑭᖅᑕᕐᔪᐊᑉ ᓯᓚᑖᓂᙶᖅᑐᑦ ᐃᓂᖃᖅᑎᑕᐅᓂᐊᖅᑐᑦ ᓄᓇᒦᓚᐅᑲᖕᓂᐊᖅᑐᒥ ᐅᕙᓘᓐᓃᑦ 
ᐳᒃᑕᓛᖅᑐᓂ ᑐᔪᕐᒥᕕᖕᓂ. ᐳᒃᑕᓛᖅᑐᑦ ᑐᔪᕐᒥᕖᑦ ᐃᒡᓗᓕᐅᖅᓵᓕᔪᓐᓇᕐᓂᐊᖅᐳᑦ ᑐᙵᕕᖃᙱᓪᓗᑎᒃ ᑭᒡᓕᖃᖅᑐᓂᒃ 
ᓄᓇᓕᖕᓂ ᑐᔪᕐᒥᕕᒃᓴᓂᒃ (ᓲᕐᓗ, ᓴᓇᔪᖃᖅᑎᓪᓗᒍ ᑕᖕᒫᖅᓯᒪᕝᕕᒃᓴᒥᒃ). ᑖᒃᑯᐊ ᐳᒃᑕᓛᓲᑦ ᑐᔪᕐᒥᕖᑦ ᐱᑎᑦᑎᓂᐊᕆᕗᑦ 
ᓇᖕᒥᓂᖅᓱᕈᓐᓇᕐᓂᕐᒥᒃ ᐅᖅᓱᐊᓗᖕᒥᒃ ᐊᑐᖅᑕᐅᔪᓐᓇᖅᑐᒥᒃ ᐃᒋᑦᑎᔪᓐᓇᕐᓂᕐᒥᒡᓗ ᑭᓈᓗᖃᕐᕕᖕᓂᒃ ᐊᒃᑕᕐᕕᖕᓂᓪᓗ, 
ᒥᑭᓪᓕᒋᐊᖅᑎᑦᑎᓗᓂ ᐊᒃᑐᖅᓯᓂᕆᕙᒃᑕᖓᓂᒃ ᓄᓇᓕᖕᓂ ᐊᑐᖅᑕᐅᔪᓐᓇᖅᑐᓂᒃ. ᐳᒃᑕᓛᖅᑐᑦ ᓯᓂᒃᑕᕐᕖᑦ 
ᐅᑯᐊᖑᓂᐊᖅᐳᑦ ᐅᒥᐊᕐᔪᐊᖅ ᓯᑯᖃᕐᓗᓂ ᓈᒻᒪᒃᑐᒥᒃ ᐊᒻᒪᓗ ᐃᓄᖃᕈᓐᓇᕐᓗᓂ 70 ᐅᖓᑖᓂ ᐃᓄᖕᓂᒃ. 

ᐃᒪᕐᒥᒃ ᐊᑐᕐᓂᖅ ᐱᓕᕆᐊᑉ ᓴᓇᔭᐅᓂᖓᓄᑦ ᐊᒃᑐᐊᓂᖃᖅᑐᖅ ᐃᒪᕐᒧᑦ ᐱᔭᐅᔭᕆᐊᓕᖕᒧᑦ ᐃᖅᑲᓇᐃᔭᖅᑎᒧᑦ 
ᐃᒡᓗᒋᔭᐅᔪᒧᑦ. ᑐᔪᕐᒥᕖᑦ ᐊᒻᒪᓗ ᐃᑲᔪᖅᓱᐃᔨᑦ ᐅᒥᐊᕐᔪᐊᑦ ᐊᑐᕐᓂᐊᖅᐳᑦ ᑕᕆᐅᖑᙱᑦᑐᒥ ᐃᒪᕐᒥ ᓴᓗᒻᒪᖅᓴᐃᕕᖕᒥ 
ᐃᒪᑦᑎᐊᕙᓕᐅᕐᓗᑎᒃ ᓂᕿᓕᐅᕐᓂᕐᒧᑦ ᐊᒻᒪ ᐃᒥᖅᑕᐅᔪᒃᓴᓄᑦ. ᐱᔭᕆᐊᖃᖅᐸᑦ, ᐃᑲᔪᖅᑐᐃᔪᑦ ᐅᒥᐊᕐᔪᐊᑦ ᐊᑐᕈᓐᓇᕐᒥᔪᑦ 
ᐃᒥᖅᑕᐅᔪᓐᓇᖅᑐᒥᒃ ᐃᒥᖅᑕᐅᔪᒥᒃ ᓄᓇᓯᐅᑎᒃᑯᑦ ᓄᓇᓕᐅᑉ ᐃᒥᖅᑕᕐᕕᖓᓂᙶᖅᑐᒥᒃ, ᓅᑕᐅᓇᔭᖅᑐᓂ ᓇᒃᓴᑲᑦᑕᒐᕐᒧᑦ 
ᐃᒪᖃᐅᑎᓄᑦ ᐊᒻᒪᐃᓛᒃ ᐃᑲᔪᖅᑐᐃᔪᓄᑦ ᐅᒥᐊᕐᔪᐊᓄᑦ. ᐊᐅᓪᓛᖅᓯᒪᕝᕕᖃᕆᐊᖃᖅᐸᑦ, ᐃᒥᖅᑕᐅᖃᑦᑕᕐᓂᐊᖅᑐᖅ 
ᓄᓇᓯᐅᑎᒃᑯᑦ ᓄᓇᓕᐅᑉ ᐃᒥᖅᑕᕐᕕᖓᓐᓂᑦ. ᐃᒥᖅᑕᐅᔪᓐᓇᖅᑐᒥᑦ ᐃᒪᖃᕆᐊᖃᕐᓂᖅ ᐱᓕᕆᐊᒧᑦ ᓴᓇᔭᐅᓂᐊᖅᑐᒧᑦ 
ᑐᖔᓃᑉᐸᑦ 1,000 ᕿᑐᑦᑐᒐᐅᔮᖅᑐᑦ ᒦᑕᔅ ᐊᕐᕌᒍᑕᒫᑦ ᐊᕐᕌᒎᒃ ᒪᕐᕉᒃ ᓴᓇᔭᐅᑎᓪᓗᒍ, ᒥᑭᓐᓂᖅᓴᐅᓪᓗᓂ 4% ᕼᐋᒻᒪᓚᑦᑯᑦ 
ᐃᒪᕐᒥᑦ ᐊᑐᖅᑕᖏᓐᓂᑦ ᐅᖃᐅᓯᐅᓯᒪᔪᓂᑦ ᓄᓇᕗᒻᒥ ᐃᒪᓕᕆᔩᑦ ᑲᑎᒪᔨᖏᓐᓄᑦ ᐊᕐᕌᒍᑦ ᑎᓴᒪᑦ ᐃᓗᐊᓂᑦ.  

ᐃᒐᓯᐅᑦ ᐅᖅᓱᐊᓗᓪᓗᐊᑕᐅᓂᐊᖅᑐᖅ ᐊᑐᖅᑕᐅᓗᓂ ᐃᒡᓗᓕᐅᖅᑐᓄᑦ ᓄᓇᒃᑯᕈᑎᓄᑦ ᐱᖁᑎᓄᓪᓗ. ᓄᓇᒃᑯᕈᑏᑦ 
ᐱᖁᑏᓪᓗ ᐅᖅᓴᒃᑕᐅᖃᑦᑕᕐᓂᐊᖅᑐᑦ ᓇᓗᓇᐃᖅᑕᐅᓯᒪᔪᓂᑦ ᑯᕕᑎᑦᑎᑦᑕᐃᓕᒪᔾᔪᑎᓕᖕᓂᑦ. ᐅᖅᓱᐊᓗᒃ 
ᐱᔭᐅᔭᕆᐊᖃᖅᑐᖅ ᓄᓇᒥ ᓴᓇᔪᒃᓴᓄᑦ ᐱᖁᑎᓄᑦ ᐱᔭᐅᖃᑦᑕᕐᓂᐊᖅᐳᑦ ᐱᑕᖃᖅᐸᒌᖅᑐᓂᒃ ᐅᖅᓱᐊᓗᖃᐅᑎᓂᒃ 



ᕿᑭᖅᑕᕐᔪᐊᕐᒥ. ᑕᕆᐅᕐᒥᐅᑕᑦ ᐅᒥᐊᕐᔪᐊᑦ, ᐃᓚᒋᔭᐅᓪᓗᑎᒃ ᐳᒃᑕᓛᓲᑦ ᓯᓂᒃᑕᕐᕖᑦ, ᐊᑐᔾᔮᙱᑦᑐᑦ ᓄᓇᓕᖕᓂ 
ᐅᖅᓱᐊᓗᖕᒥᒃ ᕿᑭᖅᑕᕐᔪᐊᕐᒥᙶᖅᑐᒥᒃ; ᐅᖅᓴᒃᓴᐃᓂᖅ ᑲᒪᒋᔭᐅᖃᑦᑕᕐᓂᐊᖅᐳᖅ ᐋᖅᑭᒃᑕᐅᓯᒪᕙᒌᖅᑐᒃᑯᑦ 
ᐅᖅᓱᐊᓗᒃᑕᕐᕕᐅᕙᒃᑐᒃᑯᑦ ᐅᒥᐊᕐᔪᐊᒃᑯᑦ ᑐᓚᒃᑕᕐᕕᖕᓂᓘᓐᓃᑦ ᓲᕐᓗ ᓅᒃᒥ ᓯᓯᒥᐅᓂᒡᓘᓐᓃᑦ ᐃᖅᑲᓇᐃᔭᖅᑏᑦ 
ᐊᓯᔾᔨᖅᓯᓕᕌᖓᑕ. ᐊᕙᑎᒥᒃ ᐊᒃᑐᐃᓗᐊᖅᑕᐃᓕᑎᑦᑎᓂᖅ, ᐃᓚᒋᔭᐅᓗᓂ ᑯᕕᑎᑦᑎᑦᑕᐃᓕᒪᓂᖅ ᐊᒻᒪᓗ 
ᑐᐊᕕᕐᓇᖅᑐᖃᖅᑎᓪᓗᒍ ᑭᐅᓯᓂᖅ, ᐃᓚᓕᐅᔾᔭᐅᓯᒪᓂᐊᖅᑐᑦ ᓴᓇᓂᕐᒧᑦ ᐊᕙᑎᒥᒃ ᐊᐅᓚᑦᑎᓂᕐᒧᑦ ᐸᕐᓇᐅᑎᒥ.  

ᑕᒪᕐᒥᑲᓴᒃ ᐊᒃᑕᑯᑦ ᓴᓇᔭᐅᔪᑦ ᓴᓇᔭᐅᑎᓪᓗᒍ ᑐᖅᑯᖅᑕᐅᓯᒪᖃᑦᑕᕐᓂᐊᖅᐳᑦ ᐅᒥᐊᕐᔪᐊᒥ ᐊᐅᓪᓚᖅᑎᑕᐅᓗᑎᓪᓗ 
ᐃᓂᒋᔭᐅᔫᑉ ᓯᓚᑖᓄᑦ ᐃᒋᑕᐅᓂᐊᕐᓗᑎᒃ ᒪᓕᓪᓗᑎᒃ ᐊᑐᕈᓐᓇᖅᑐᓂᒃ ᒪᓕᒋᐊᓕᖕᓂᒃ. ᐃᓚᖏᑦ ᐊᒃᑕᑯᑦ 
ᐃᒋᑕᐅᑐᐃᓐᓇᕆᐊᖃᖅᐳᑦ ᓄᓇᓕᖕᓂ ᐊᒃᑕᕐᕕᖕᒧᑦ ᑕᐃᒪᐃᑦᑕᕆᐊᖃᕈᑎᒃ. ᐃᒋᑕᐅᔪᖅ ᐃᒪᖅ ᓴᓇᔭᐅᔪᖅ ᐅᒥᐊᕐᔪᐊᓂ 
ᐊᐅᓚᑕᐅᓂᐊᖅᑐᖅ ᒪᓕᒡᓗᑎᒃ ᑲᓇᑕᒥ ᐃᒪᕐᒥᐅᑕᓕᕆᓂᕐᒧᑦ ᒪᓕᒐᕐᓂᒃ ᓴᓇᕕᖕᓂᓪᓗ ᒪᓕᒃᑕᐅᕙᒃᑐᓂᒃ. ᐃᒋᑕᐅᔪᖅ ᐃᒪᖅ 
ᓴᓇᔭᐅᔪᖅ ᓄᓇᒥᑦ ᑕᖕᒫᖅᓯᒪᕕᖕᒥᑦ ᓴᓇᕕᖕᒥᓪᓘᓐᓃᑦ ᓄᐊᑕᐅᓗᑎᒃ ᑭᓈᓗᖃᕐᕕᖕᒧᑦ ᓄᓇᒃᑯᕈᑎᒧᑦ ᐊᒡᔭᖅᑕᐅᓗᑎᓪᓗ 
ᕼᐋᒻᒪᓚᑦᑯᑦ ᑭᓈᓗᖃᕐᕕᐊᓄᑦ. ᐃᔾᔪ ᐊᒻᒪᓗ ᐅᔭᖅᑲᖅ ᑐᐊᐸᒃᑕᕐᕕᖕᒦᖏᓐᓇᕐᓂᐊᖅᑐᖅ. ᑕᕆᐅᕐᒥᐅᑕᑦ ᑭᓂᖅᑐᑦ 
ᐲᔭᖅᑕᐅᔪᑦ ᑐᓚᒃᑕᕐᕕᖕᒥᑦ ᑐᖅᑯᖅᑕᐅᓂᐊᖅᐳᑦ ᑐᓚᒃᑕᕐᕕᖕᒧᑦ ᐃᓗᓪᓕᖅᓱᖅᑕᐅᓗᑎᒃ ᐊᑐᖅᑕᐅᒃᑲᓐᓂᕐᓗᑎᓪᓘᓐᓃᑦ. 

ᓴᓇᔭᐅᓂᖓ ᐱᓕᕆᐊᖑᓂᐊᖅᐳᖅ ᐊᕐᕌᒎᖕᓄᑦ ᒪᕐᕉᖕᓄᑦ 2026−ᒥᑦ 2028−ᒧᑦ, ᓴᓇᔭᐅᓂᖓ ᓄᖅᑲᕐᓗᓂ ᐅᑭᐅᒃᑯᑦ. 
ᑐᓚᒃᑕᕐᕕᒃ ᐃᖏᕐᕋᓯᒋᐊᓛᕋᓱᒋᔭᐅᔪᖅ 2028-ᒥ.  

ᓄᓇᓕᖕᒥᐅᑦ ᐱᖃᑕᐅᑎᑕᐅᓂᖏᑦ ᐱᓕᕆᐊᖑᓚᐅᖅᐳᑦ ᐃᓚᒋᔭᐅᓪᓗᓂ ᐊᔪᖏᑦᑎᐊᕋᔭᕐᓂᖓᓄᑦ ᖃᐅᔨᓴᖅᑕᐅᔾᔪᑎᓄᑦ 
2005−ᒥ ᐊᒻᒪᓗ 2020−ᒥ ᑲᔪᓰᓐᓇᖅᓗᑎᓪᓗ ᑕᐃᒪᙵᑦ ᐋᖅᑭᒃᓯᒪᓂᒃᓴᖓ ᐱᒋᐊᖅᑕᐅᓚᐅᖅᑎᓪᓗᒍ 2023−ᒥ. 
ᑲᑎᒪᖃᑎᖃᖃᑦᑕᓚᐅᖅᑐᑦ ᑲᑎᒪᔨᓂᒃ, ᓄᓇᓕᖕᓂ ᐊᖑᓇᓱᒃᑐᓕᕆᔨᓂᒃ, ᓄᓇᓕᖕᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ 
ᑭᒡᒐᖅᑐᐃᔨᓂᒃ, ᓄᓇᓕᖕᒥᐅᓂᒃ, ᐊᒻᒪᓗ ᖃᐅᔨᒪᔪᓂᒃ ᑎᒍᒥᐊᖅᑎᓂᒃ. 

ᐊᕐᕌᒎᖕᓄᑦ ᒪᕐᕉᖕᓄᑦ ᓴᓇᔭᐅᑎᓪᓗᒍ, ᐃᓄᖕᓂᑦ ᐱᓕᕆᓂᖅᓴᐅᖃᑦᑕᕐᓂᐊᖅᑐᑦ ᑐᓚᒃᑕᕐᕕᖕᒥ ᐊᒻᒪᓗ ᑐᐊᐸᒃᑕᕐᕕᖕᓂ, 
ᓂᐱᖅᑯᖅᑐᓂᖅᓴᐅᓗᑎᒃ ᐊᒻᒪᓗ ᐳᔪᕐᓗᐃᑦ ᓴᓇᔭᐅᕙᓪᓕᐊᔪᑦ, ᓇᔪᒐᖏᑦ ᐊᓯᐅᔨᔭᐅᓗᑎᒃ, ᐊᒻᒪᓗ ᐃᖃᓗᖕᓄᑦ ᐆᒪᔪᓄᓪᓗ 
ᐸᒡᕕᓴᒃᑕᐅᓗᑎᒃ. ᑕᐃᒪᐃᒃᑲᓗᐊᖅᑎᓪᓗᒍ, ᐱᓕᕆᐊᖅ ᐃᑲᔫᑎᖃᕐᓂᐊᕐᒥᔪᖅ ᓄᓇᓕᖕᓄᑦ. ᓴᓇᔭᐅᑎᓪᓗᒍ, 
ᑮᓇᐅᔭᓕᐅᕋᓱᖕᓂᕐᒧᑦ ᐱᕚᓪᓕᕈᑎᑕᖃᕐᓂᐊᖅᑐᖅ ᓄᓇᓕᖕᓂ ᐃᖅᑲᓇᐃᔭᖅᑎᑦᑎᓂᒃᑯᑦ, ᐊᑐᖅᑐᐊᕐᓂᒃᑯᑦ ᓄᓇᓕᖕᓂ 
ᐃᒡᓗᖁᑎᒋᔭᐅᔪᓂᒃ, ᐊᒻᒪᓗ ᓄᓇᓕᖕᓂ ᓂᐅᕕᖃᑦᑕᕐᓂᒃᑯᑦ. ᐱᓕᕆᐊᖅ ᐱᐊᓂᒃᑕᐅᒃᐸᑦ, ᐃᑲᔫᑎᑦ ᐃᓚᖃᕐᓂᐊᖅᑐᑦ 
ᐃᑎᔪᒥ ᐃᓂᖃᖅᑎᑦᑎᓂᕐᒥᒃ ᑮᓇᐅᔭᓕᐅᕋᓱᖕᓂᕐᒧᑦ ᐅᒥᐊᕐᔪᐊᓄᑦ, ᑐᖅᑯᖅᓯᓯᒪᕕᒃ ᐅᔭᕋᖕᓂᐊᕐᕕᖕᒥ ᑮᓇᐅᔭᓕᐅᕋᓱᖕᓂᕐᒧᑦ 
ᐃᖃᓗᒐᓱᖕᓂᕐᒧᑦ, ᐊᒻᒪᓗ ᐊᑲᐅᓂᖅᓴᒃᑯᑦ ᓂᐅᕋᐃᓂᖅ ᐱᖁᑎᓂᒃ ᓄᓇᓕᖕᓄᑦ. ᑕᒪᐃᑎᒍᑦ, ᑖᓐᓇ ᐱᓕᕆᐊᖑᔪᖅ 
ᐱᑎᑦᑎᓂᐊᖅᐳᖅ ᑮᓇᐅᔭᓕᐅᕋᓱᖕᓂᕐᒧᑦ ᐱᕚᓪᓕᕈᑕᐅᕙᒃᑐᓂᒃ ᓄᓇᓕᖕᓄᑦ ᐊᕕᒃᓯᒪᓂᕆᔭᐅᔪᒥᓗ ᐱᑎᑦᑎᓗᓂ 
ᓇᑉᐸᖅᑎᖅᑕᐅᓯᒪᔪᓂᒃ ᐱᔭᐅᔭᕆᐊᓕᖕᓂᒃ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᓕᐅᕋᓱᖕᓂᕐᒧᑦ ᐃᖃᓗᓕᕆᓂᕐᒥᒃ. 

 


